
Woordomskrywing

1.
In hierdie standaarde en vereistes, tensy uit die samehang anders blyk, het enige woord of uitdrukking waaraan in die Wet 'n betekenis geheg is, 'n ooreen​stemmende betekenis, en beteken--

"A2½" 'n houer met 'n inhoudsmaat van 853 ml;

"A10" 'n houer met 'n inhoudsmaat van 3 090 ml;

“buitehouer” 'n houer wat een of meer houers ingemaakte pastaprodukte bevat;

“besending” 'n hoeveelheid houers ingemaakte pastaprodukte van dieselfde graad en tipe wat op enige bepaalde tydstip gelewer word onder dekking van dieselfde vragbrief, afleweringsbrief of ontvangsbewys, of afgelewer deur dieselfde voer​tuig of indien so 'n hoeveelheid ingedeel is in verskillende produksiegroepe of verpakkingsgroottes, elke hoeveelheid van die verskillende produksiegroepe of verpakkingsgroottes;

“chemiese residu's” residu's van landboumiddels wat ingevolge die Wet op Misstowwe, Veevoedsel, Landboumiddels en Veemiddels, 1947 (Wet No. 36 van 1947), toelaatbaar is vir die behandeling van peste en siektes en wat nie die voorge​skrewe maksimum residuperk oorskry nie;

“die Wet” die Wet op Landbouprodukstandaarde, 1990 (Wet No. 119 of 1990);

“gebreke” met betrekking tot ingemaakte pastaprodukte, beteken--

(a)
verkleuring;

(b)
insekbesmetting;

(c)
swak bereiding;  of

(d)
vreemde of swak smake of reuke;

“geregistreerde etiket” 'n bepaalde etiket of handelsmerk wat deur die Uitvoerende Beampte skriftelik goedgekeur is om 'n bepaalde graad van die betrokke inge​maakte pastaprodukte aan te dui en welke etiket nie as 'n ongeregistreerde eti​ket gebruik mag word nie;

“gesond” vry van uitwendige en inwendige gebreke wat die gehalte van ingemaakte pastaprodukte nadelig beïnvloed;

“houer” die onmiddellike houer, vervaardig van enige geskikte materiaal waarin inge​maakte pastaprodukte vir finale verkope verpak word;

“ingemaakte pastaprodukte” kommersieël steriel spaghetti, macaroni, vermicelli of enige ander geskikte pasta in lugdigte houers;

“inspekteur” die Uitvoerende Beampte of 'n beampte onder sy of haar beheer, of 'n Gemagtigde of 'n werknemer van 'n Gemagtigde;

"kommersieël steriel" die toestand verkry deur die toepassing van hitte, voldoende, afsonderlik of in kombinasie met ander geskikte behandelings, om te verseker dat die pastaprodukte vry is van mikro-organismes wat in staat is om in die voedsel te groei by normale nie-verkoelde toestande waarby die pastaprodukte gehou word gedurende verspreiding, stoor en uitstalling;

“lugdigte verseëlde houers” die houers wat verseël is om die inhoud te beskerm teen die besmetting van miko-organismes, gedurende en na hittebehandeling;

“mikrobiologiese bederf” bederf as gevolg van mikrobiologiese aard, bepaal soos voor​geskryf in die ondersoekmetodes;

“pasta” 'n produk gemaak van semolinadeeg wat verkry word deur durumkoring te maal, dit deeglik met eiers en/of water te meng waarna dit in 'n gewenste vorm onder baie hoë druk gepers en stadig in verskeie fases deur middel van drogingskabinette gedroog en afgekoel word;

“produksiegroep” 'n hoeveelheid houers wat ingemaakte pastaprodukte bevat wat met dieselfde kodemerk gemerk is;

“substansmassa” die massa, in gram, van die gedreineerde inhoud van die houer ingemaakte pastaprodukte, bepaal soos voorgeskryf in die ondersoekmetodes;

“volverpak” dat die houer gevul is met die maksimum aantal pastaprodukte wat daarin verseël kan word sonder om die inhoud te breek of pap te druk;

“vreemde stowwe” enige materiaal wat nie normaalweg deel vorm van ingemaakte pastaprodukte nie, insluitende chemiese residu's; 

“200 mm sif” 'n sif met 'n deursnee van 200 mm, met mase van 2,36 mm, en gemaak van draad met 'n deursnee van hoogstens 1,25 mm en minstens 0,9 mm;  en

“300 mm sif” 'n sif met 'n deursnee van 300 mm, met mase van 2,36 mm, en gemaak van draad met 'n deursnee van hoogstens 1,25 mm en minstens 0,9 mm.

Bestek

2.
Hierdie standaarde en vereistes het betrekking op ingemaakte pastaprodukte ten opsigte waarvan 'n goedkeuring vir die uitvoer daarvan ingevolge artikel 4 van die Wet verlang word.

Vereistes vir goedkeuring

3.
(1)
'n Goedkeuring in artikel 4 van die Wet bedoel, kan ten opsigte van 'n besending ingemaakte pastaprodukte uitgereik word indien--

(a) die ingemaakte pastaproduk gegradeer is in ooreenstemming met die grade uiteengesit in item 4;

(b) die ingemaakte pastaprodukte ooreenstem met die standaarde vir grade uiteengesit in item 5;

(c) die houers waarin die ingemaakte pastaprodukte verpak is, oor​eenstem met die vereistes uiteengesit in item 6;

(d) die ingemaakte pastaprodukte verpak is in ooreenstemming met die verpakkingsvereistes uiteengesit in item 7;

(e) die betrokke houers gemerk is in ooreenstemming met die merk​vereistes uiteengesit in items 8 en 9;

(f) die monsters vir ondersoek geneem is in ooreenstemming met die metodes uiteengesit in item 10;

(g) die betrokke besending, ondersoek is in ooreenstemming met die metodes uiteengesit in items 11 tot 13;

(h) die betrokke besending in ooreenstemming met die Regulasies Betreffende Beheer oor die Uitvoer van Ingemaakte Pastaprodukte vir ondersoek aangebied is;  en

(i) 'n inspekteur, na 'n ondersoek ingevolge genoemde regulasies, bevind het dat die bepalings van hierdie standaarde en vereistes ten opsigte van die betrokke besending nagekom is.

(2)
Indien 'n inspekteur na 'n ondersoek, ingevolge genoemde regulasies bevind het dat die bepalings van hierdie standaarde en vereistes ten opsigte van die betrokke besending nie nagekom is nie, moet die betrokke besending afgegradeer word na 'n geskikte laer graad of vir uitvoer afgekeur word indien dit nie voldoen aan die vereistes soos in subitem (1) uiteengesit nie.

(3)
Die Uitvoerende Beampte kan iemand skrifktelik, in die geheel of ge​deeltelik, op die voorwaardes wat hy of sy nodig ag, van die bepalings van subitem (1) vrystel.

GEHALTESTANDAARDE

Grade vir ingemaakte pastaprodukte

4.
Daar is drie grade ingemaakte pastaprodukte bestem vir uitvoer, naamlik Puik​graad, Keurgraad en Standaardgraad.

Standaarde vir grade

5.
(1)
Puikgraad, Keurgraad en Standaardgraad ingemaakte pastaprodukte --

(a) moet voorberei word van gesonde, vars en skoon pasta;

(b)
moet behoudens die bepaling van paragraaf (c), vry wees van enige vreemde stowwe wat nie deel uitmaak van ingemaakte pas​taprodukte nie;  en

(c)
mag slegs voeseladditiewe bevat wat ingevolge die Wet op Voe​dingsmiddels, Skoonheidsmiddels en Ontsmettingsmiddels, 1972 (Wet No. 54 van 1972), toelaatbaar is.

(2)
Behoudens die bepalings van subitem (1), moet Puikgraad, Keurgraad en Standaardgraad ingemaakte pastaprodukte aan die spesifieke standaarde en ver​eistes, soos in Tabel 1 van die Aanhangsel uiteengesit, voldoen.

VEREISTES VIR HOUERS

6.
(1)
Houers vir ingemaakte pastaprodukte moet --

(a) heel, skoon, geskik en sterk genoeg wees vir die verpakking en normale hantering van die ingemaakte pastaprodukte;

(b) vry wees van roes of ernstige duike of ander afwykings wat die gehalte van die produk ernstig kan benadeel;

(c) nie enige ongewenste smaak of reuk aan die inhoud oordra nie;  en

(d) behoorlik toegemaak wees op 'n wyse soos deur die aard daarvan toegelaat.


(2)
Metaaloppervlaktes van houers moet aan die binnekant behoorlik verlak wees in die geval van alle ingemaakte pastaprodukte waarvan die gehalte moontlik ter enige tyd as gevolg van aanraking met die metaal van 'n houer, benadeel kan word.


(3)
Indien houers wat ingemaakte pastaprodukte bevat verpak is in buite​houers, moet sodanige buitehouers skoon, netjies en heel wees.

VERPAKKINGSVEREISTES

7.
Ingemaakte pastaprodukte van verskillende grade of tipes mag nie saam in dieselfde houer of buitehouer verpak word nie.

MERKVEREISTES

8.
(1)
Elke houer wat ingemaakte pastaprodukte bevat moet duidelik en leesbaar met die volgende besonderhede gemerk of geëtiketeer word:

(a)
'n Kodemerk wat skriftelik deur die Uitvoerende Beampte goedge​keur is en wat bestaan uit die naam van die inmaakonderneming, die produk betrokke en die datum van vervaardiging daarvan:  Met dien verstande dat --

(i)
die inmaakonderneming se identifikasiekode in die laaste posisie van die volgorde aangedui moet word;  en

(ii)
in die geval van 'n deursigtige houer waar die inhoud duidelik sigbaar is, die produkkode nie aangedui hoef te word nie.

(b) Die naam of handelsmerk van die vervaardiger of verpakker.

(c)
Die fisiese adres van die vervaardiger of verpakker.

(d)
'n Juiste beskrywing van die inhoud daarvan wat die vorm sal insluit:  Met dien verstande dat indien --

(i)
minstens twee persent, volgens massa, kaas by die sous ingevoeg is, mag aangedui word dat die produk kaas bevat, kleiner hoeveelhede mag nie aangedui word nie;

(ii)
'n veroorloofde geurmiddel doelbewus by die produk gevoeg is ten einde 'n kenmerkende geur te verleen, moet 'n aanduiding daarvan in die nabyheid van die produknaam gemerk word.

(e)
Die verpakkingsmedium waarin die betrokke produk verpak is, uitgedruk as deel van die produknaam of in die nabyheid van die produknaam.

(f)
'n Aanduiding van die graad daarvan:  Met dien verstande dat die uitdrukking "Puikgraad" vervang mag word met die uitdrukking "Ekstra Keurgraad".

(g)
Die netto massa van die inhoud soos vereis deur die Wet op Handelsmetrologie, 1973 (Wet No. 77 van 1973).

(h)
Die land van herkoms.


(2)
Indien een of meer houers wat ingemaakte pastaprodukte bevat in 'n buitehouer verpak is, moet sodanige buitehouer met die volgende besonderhede ge​merk word:

(a)
Die naam of handelsmerk van die vervaardiger of verpakker.

(b)
Die fisiese adres van die vervaardiger of verpakker.

(c)
'n Juiste beskrywing van die inhoud daarvan.

(d)
'n Aanduiding van die graad daarvan:  Met dien verstande dat die uitdrukking "Puikgraad" vervang mag word met die uitdrukking "Ekstra Keurgraad".

(e) Die netto massa van die inhoud daarvan soos vereis deur die Wet op Handelsmetrologie, 1973 (Wet No. 77 van 1973).

(f)
Die land van herkoms.

(g)
Die hoeveelheid houers daarin verpak.


(3)
Indien 'n deursigtige buitehouer gebruik word waarvan die besonderhede op die houers van buite sigbaar is, hoef die vereistes van subitem (2) nie nagekom te word nie.

(4)
Indien 'n invoerder (koper) dit vereis mag die houers ongemerk uitgevoer word:  Met dien verstande dat die uitvoersertifikaat wat die besending vergesel, met al die besonderhede soos ingevolge subitem (1) vereis, geëndosseer word.

(5)
Indien 'n geregistreerde etiket op 'n houer aangebring is, mag die houer nie met die graad van die inhoud daarvan gemerk word nie.

(6)
Die etiket van 'n houer ingemaakte pastaprodukte --

(a) moet skoon en netjies wees;

(b) moet stewig vasgeplak wees;

(c) mag nie oor ander etikette geplak wees nie;  en 

(d) moet aangeheg word op so 'n houer deur of namens die verpakker of sy agent.

Verbode besonderhede

9.
Geen woord, merk, illustrasie, afbeelding of ander metode van begripsuit​drukking wat 'n wanvoorstelling behels of wat regstreeks of by implikasie 'n mis​leidende indruk skep of kan skep met betrekking tot die inhoud, gehalte of graad, mag op 'n houer of buitehouer wat ingemaakte pastaprodukte bevat, verskyn nie.

MONSTERNEMING

Verkryging van 'n verteenwoordigende monster

10.
(1)
Vir die doeleindes van 'n ondersoek, moet die inspekteur soos volg te werk gaan:

(a) Neem 'n verteenwoordigende monster deur ewekansig die aantal houers in kolom 2 van Tabel 2 van die Aanhangsel, teenoor die produksiegroep in kolom 1 van Tabel 2 van die Aanhangsel te neem, met inagneming van die netto massa van elke houer.

(b) Ondersoek uit elkeen van die houers soos verkry in paragraaf (a), 'n werkmonster wat verteenwoordigend van die inhoud van die grootte van die houer is, soos voorgeskryf in subitem (3).

(c) Bepaal die aantal houers waarvan die inhoud nie voldoen aan die standaarde en vereistes nie.

(d) Indien die aantal houers soos verkry in paragraaf (c), die aantal houers in kolom 3 van Tabel 2 oorskry, moet so 'n besending afge​gradeer of afgekeur word ingevolge die bepalings uiteengesit in item 3(2).

(2)
In die geval van A10 of groter houers, moet die verteenwoordigende monster bestaan uit slegs een houer uit elke duisend houer:  Met die verstande dat die verteenwoordigende monster in geen geval uit minder as drie houers mag bestaan nie.

(3)
'n Werkmonster sal in die geval van --

(a)
A2½ of kleiner houers, bestaan uit die gedreineerde inhoud van die houer;  en

(b)
houers groter as A½-houers, bestaan uit 'n verteenwoordigende gedreineerde monster van 600 g.

ONDERSOEKMETODES

Bepaling van mikrobiologiese bederf

11.
Mikrobiologiese bederf word bepaal deur 'n verteenwoordigende monster ingemaakte pastaprodukte vir ten minste 10 dae by 37ºC te stoor en die persentasie bederf te bepaal deur die aantal houers wat bars of lek uit te druk as 'n persentasie van die produksiegroep.

Bepaling van substansmassa

12.
(1)
Die substansmassa van ingemaakte pastaprodukte word soos volg be​paal:

(a) Keer die oop houer om op 'n sif, waarvan die gewig reeds bepaal is op so 'n wyse sodat die inhoud eweredig versprei is:  Met dien verstande dat --

(i)
'n 200 mm sif gebruik word indien die massa van die inhoud van die houer minder is as 1,4 kg;

(ii) 'n 300 mm sif gebruik word indien die massa van die inhoud van die houer 1,4 kg en meer is;  en

(iii) pastaprodukte waaraan die sous vaskleef, eers met warm water afgespoel word om die sous van die pastaprodukte te verwyder voordat dit gedreineer word.

(b) Laat toe vir dreinering en bepaal dan die massa van die sif en ge​dreineerde pastaprodukte.

(c) Die massa so verkry, minus die massa van die sif word beskou as die massa van die gedreineerde pastaprodukte.

(2)
Indien die substansmassa wat op die etiket verklaar is of op die houer geëmbosseer is, meer is as die voorgeskrewe minimum substansmassa, moet die werklike substansmassa ooreenstem met die hoër verklaarde substansmassa.

(3)
Waar die substansmassa aangedui word in hierdie standaarde en ver​eistes as 'n persentasie van die netto massa, sal die netto massa geneem word as die verklaarde netto massa.

(4)
In 'n ondersoekmonster mag tien persent van die houers afwyk met nie meer as vyf persent van die voorgeskrewe substansmassa nie:  Met dien verstande dat die gemiddelde substansmassa van die ondersoekmonster gelyk of meer is as die voorgeskrewe substansmassa.

Bepaling van netto massa

13.
(1)
Die netto massa van ingemaakte pastaprodukte word soos volg bepaal:

(a)
Plaas 'n leë, nuwe, skoon, droë houer soortgelyk aan die houer in die produksiegroep waar die ondersoek gedoen gaan word, op 'n massameter en bepaal die massa daarvan.

(b)
Plaas elke houer, soos verkry in ooreenstemming met item 10(b), op die massameter en noteer die massa van elke houer. 

(c)
Bepaal die netto massa van elke houer deur die massa soos bepaal in paragraaf (a) van die massa soos bepaal in paragraaf (b) af te trek.

(d)
Vergelyk die netto massa van elke houer in die monster soos be​paal, met die netto massa wat op die produksiestaat verklaar is of met die netto massa wat op die etiket aangebring of geëmbosseer is, vir die betrokke produksiegroep.


(2)
Indien die netto massa van die houers in die monster so verkry nie oor​eenstem met die verklaarde netto massa van die betrokke houers nie, is die volgende drie klasse of tipes van afwykings van toepassing:

(a)
Klas A afwykings:
(i)
Die werklike netto massa van die inhoud van die houers is minder as die verklaarde netto massa:  Met dien verstande dat die afwykings steeds binne die limiete is soos uiteengesit in Tabel 3 van die Aanhangsel en die gemiddelde netto massa van die ondersoekmonster is gelyk aan of meer as die verklaarde netto massa ("Toelaatbare Negatiewe Afwy​kings").

(ii)
Indien slegs Klas A afwykings, soos uiteengesit in Tabel 3 van die Aanhangsel, gevind word, word die produksiegroep vir uitvoer goedgekeur.

(b)
Klas B afwykings:
(i)
Die werklike netto massa van die inhoud van die houers is minder as die verklaarde netto massa en oorskry die maksimum afwykings toegelaat vir Klas A afwykings:  Met dien verstande dat die afwykings nie meer is as dubbel die hoeveelheid wat toegelaat word vir Klas A afwykings nie ("Nie-standaard houers").

(ii)
Indien enige Klas B afwykings soos uiteengesit in Tabel 3 van die Aanhangsel gevind word, addisionele monsters geneem word en die prosedure soos uiteengesit in subitem (3) gevolg word.

(c)
Klas C afwykings:
(i)
Die werklike netto massa van die inhoud van die houers is minder as die verklaarde netto massa en oorskry die mak​simum afwykings toegelaat vir Klas A afwykings met meer as dubbel die hoeveelheid ("Onvoldoende houers").

(ii)
Indien enige Klas C afwykings soos uiteengesit in Tabel 3 van die Aanhangsel gevind word, word die produksiegroep afgekeur vir uitvoer.


(3)
Indien enige Klas B afwykings teenwoordig is wanneer die netto massa bepaal word, moet die volgende prosedure gevolg word:

(a) Neem die grootte van die produksiegroep soos gestipuleer in kolom 1 van Tabel 4 van die Aanhangsel in berekening en neem die addisionele aantal houers soos gestipuleer in kolom 2 teenoor kolom 1 van Tabel 4 van die Aanhangsel.

(b) Bepaal die netto massa van die houers geneem, in ooreen​stemming met subitem (1), en indien, afhangende van die grootte van die produksiegroep soos gestipuleer in kolom 1 van Tabel 4 van die Aanhangsel, --

(i)
geen of een Klas B afwyking soos gestipuleer in kolom 5 van Tabel 4 van die Aanhangsel gevind word, die produksie​groep vir uitvoer goedgekeur word;

(ii) twee of drie Klas B afwykings soos gestipuleer in kolom 7 van Tabel 4 van die Aanhangsel gevind word, die produksie​groep vir uitvoer afgekeur word;  en

(iii)
een of twee Klas B afwykings soos gestipuleer in kolom 6 van Tabel 4 van die Aanhangsel gevind word, 'n tweede monster soos gestipuleer in kolom 3 van Tabel 4 van die Aanhangsel geneem word en die prosedure in paragraaf (c) gevolg word.

(c) Weer word die netto massa van die tweede monster so verkry, bepaal in ooreenstemming met die subitem (1), en indien, af​hangende van die grootte van die produksiegroep soos gestipuleer in kolom 1 van Tabel 4 van die Aanhangsel --

(i)
een, twee of drie Klas B afwykings soos gestipuleer in kolom 5 van Tabel 4 van die Aanhangsel gevind word, die pro​duksiegroep vir uitvoer goedgekeur word;  en

(ii)
twee, drie of vier Klas B afwykings soos gestipuleer in kolom 7 van Tabel 4 van die Aanhangsel gevind word, die produk​siegroep vir uitvoer afgekeur word.

